
Informacion prezantues 
 
Një komponent  i rëndësishëm i programit KVKTNj është përpjekja e tij për të inkurajuar 
koordinim të gjerë dhe të qëndrueshëm të aktiviteteve të OJF-ve me ato të qeverisjes 
vendore. Në përputhje me këtë qëllim, që nga viti 2004, programi KVKTNj ka mbledhur 
nëpërmjet Grupeve Rajonale Bashkëpunuese aktorë të rëndësishëm të qeverisjes vendore 
dhe të OJF-ve. Pjesëmarrësit në këto forume kanë theksuar në mënyrë të përsëritur 
rëndësinë e krijimit të strukturave koordinuese në nivel qarku, të cilat do të sillnin së bashku 
të njëjtin grup  nga strukturat e qeverisjes dhe ato të shoqërisë civile, për të mundësuar 
vendim-marrjen në lidhje me programe konkrete dhe bashkëpunimin në nivel qarku, bashkie 
dhe komune. Në bazë të këtij proçesi konsultativ, në fillim të vitit 2006, programi KVKTNj 
këshilloi qeverinë se komitetet rajonale ishin të nevojshme për të luftuar me më efikasitet 
trafikimin e njerëzve në Shqipëri. KVKTNj përgatiti një dokument këshillimor me informacion 
dhe rekomandime në lidhje me qëllimin dhe strukturën e këtyre komiteteve rajonale, të cilat u 
reflektuan në urdhërin Nr. 139, datë, 19.06.2006 të Kryeministrit, për ngritjen e Komiteteve 
Rajonal Anti-trafik. 
 
Në korrik 2006, stafi i KVKTNj i ofroi zyrës së Koordinatores Kombëtare asistencë teknike 
dhe financiare për përgatitjen dhe zhvillimin e tre Seminareve Rajonale Orientuese për 
prefektët dhe anëtarët e tjerë të komiteteve, për t’i orientuar ata drejt roleve dhe 
përgjegjësive të tyre dhe për t’i ndihmuar në fillimin e punës së përbashkët. 
 
Qëllimi i raportit 
 
USAID e ka ngarkuar programin KVKTNj gjatë tre viteve të ardhshme të vazhdojë përpjekjet 
e tij për të ndihmuar strukturat e qeverisjes në rolin e tyre të rëndësishëm si një partner 
parësor në luftën kundër trafikimit. Kjo përfshin ofrimin e asistencës teknike për rritjen e 
kapaciteteve të strukturave lokale anti-trafik dhe mbështetjen për funksionimin e Komiteteve 
Rajonale Anti-trafik.   
 
. 

Për këtë qëllim, KVKTNj përgatiti një Pyetësor për Vlerësimin e Nevojave për të identifikuar 
çfarë forme asistence teknike dhe mbeshtetje mund t’u ofrojë programi KVKTNj Komieteteve 
Rajonale Anti-trafik dhe Tryezave Teknike të Punës, për t’i mbështetur ato në përmirësimin e 
cilësisë, sasisë dhe gamës së punës anti-trafik në Shqipëri. Përgjigjet nga pyetësorët 
treguan se anëtarët e Komiteteve Rajonale dhe Tryezat Teknike të Punës  kanë vetëm ide të 
përgjithëshme në lidhje me rrugët si ato do të përmbushin përgjegjësite e tyre të 
parashikuara në Urdhërin e Kryeministrit. Për këtë arsye, në këtë raport, programi  KVKTNj 
është bazuar në punën e tij me partnerë të qeverisjes dhe shoqërisë civile gjatë tre viteve të 
fundit për të përshkruar aktivitete specifike që mund të ndërmarrin Komitetetet Rajonale Anti-
trafik për të përmbushur përgjegjësitë e tyre. 
 
 
Metodologjia 
 
Në 5 dhjetor 2006, programi KVKTNj shpërndau një pyetësor prej gjashtë faqesh në 152 
partnerë të tij nga strukturat qeveritare dhe jo-qeveritare. Pesëdhjetë e dy persona iu 
përgjigjën pyetësorëve, duke përfshirë Sekretariatet Teknike, Zyrat e Punësimit, Drejtoritë 
Arsimore, Drejtoritë e Shërbimit Social, Policinë Anti-trafik, Prokurorinë dhe organizatat jo-
qeveritare. Të anketuarit u përzgjodhën në bazë të pjesëmarrjes së tyre në Seminaret 
Rajonale Orientuese, Konferencat Vjetore të KVKTNj dhe aktivitet e tjera koordinuese. 
 
Pyetësorët kishin si qëllim të mblidhnin informacion mbi punën e Komiteteve Rajonale Anti-
trafik në fushat e mëposhtme: 
 

• analizimin e situatës së trafikimit në Qark 
• rritjen e ndërgjegjësimit të komunitetit mbi trafikimin e njerëzve 
• identifikimin e individëve, familjeve dhe grupeve vulnerabile dhe programeve për 

reduktimin e vulnerabilitetit 
• asistencën dhe ri-integrimin e fëmijëve dhe grave, viktima të trafikimit 
• monitorimin dhe mbështetjen e hetimit dhe ndjekjes penale të trafikantëve. 

 
Përveç Pyetësorëve për Vlerësimin e Nevojave, programi KVKTNj organizoi një takim të një 
Grupi Fokusi, me asistencën e dy ekspertëve të rëndësishëm nga Encompass, një kompani 
konsulence me qendër në Wshington D.C., i cili përfshinte përfaqësues të përzgjedhur nga 
Komitetet Rajonale Anti-trafik. Qëllimi i këtij takimi ishte të ndihmohej programi KVKTNj për 
të plotësuar më tej proçesin e vlerësimit të nevojave dhe për të eksploruar së bashku 
mënyrat si programi KVKTNj mund të ndihmojë Komitetet Rajonale për të përmbushur me 
më efikasitet rolet dhe përgjegjësitë e tyre. Njëmbëdhjetë  pjesëmarrësit  u përzgjodhën në 
bazë të nivelit cilësor dhe sasior të përgjegjeve të tyre, diversitetit të përfaqësimit dhe 
shpërndarjes. Pjesëmarrësit në takim përfshinin nëntë anëtarë të Komiteteve Rajonale Anti-
trafik, të cilët përfaqësonin Sekretariatet Teknike, Policinë Anti-trafik, Drejtoritë Arsimore, 
Shëndetit Parësor, Shërbimit Social si dhe një Njësi për Mbrojtjen e Fëmijëve të bashkive, dy 
OJF1, si dhe dy përfaqësues nga zyra e Koordinatorit Kombëtar, gjashtë anëtarë nga stafi i 
KVKTNj. Pjesëmarrësit u drejtuan në një proçes për gjenerimin e ideve dhe sugjerimeve në 
fushat që lidhen me punën e tyre anti-trafik, si anëtarë të komiteteve të krijuara rishtazi: a) 
identifikimi i veprimeve më të rëndësishme për komitetet; b) cili është vizioni i tyre për 
kontributin më të rëndësishëm të Komiteteve Rajonale Anti-trafik në pesë vitet e ardhshme, 
dhe c) identifikimi i nevojave për rritje të kapaciteteve dhe trainim.  

 

                                                 
1 OJF është shkurtimi për Organizatat Jo-fitimprurëse. Ky është termi ligjor i aplikuar në Shqipëri për atë 
që në komunitetin ndërkombëtar njihen si OJQ-organizatat jo-qeveritare. 

Përmbledhje e gjetjeve  
 
Ndërkohë që urdhëri i Kryeministrit përshkruan skemën e përgjithëshme në bazë të së cilës 
do të operojnë komitetet rajonale, përgjigjet ndaj Pyetësorëve për Vlerësimin e Nevojave 
tregojnë se për anëtarët e Komiteteve nuk është ende e qartë si të përmbushin përgjegjësitë 
e tyre. Në 45.43% të pyetësorëve të anketuarit nga strukturat shetërore në pjesën më të 
madhe iu përgjigjën pytjeve të hapura me një apo dy fjali dhe përgjithësisht deklarojnë se 
komitetet po e arrijnë qëllimin për të cilin janë krijuar. Vetë fakti se 42 anëtarë të strukturave 
shtetërore në Komitete iu përgjigjën pyetësorit, tregon dëshirën e tyre të mirë, por ndërkohë 
zbulon se ata kanë ide të kufizuara në lidhje me çfarë mund të bëjnë dhe të arrijnë. Në anën 
tjetër, organizatat jo-qeveritare japin përgjigje më të gjata dhe të detajuara duke shprehur 
pritshmëritë dhe vizione më të qarta për çfarë mund dhe duhet të bëjnë Komitetet. 
Veçanërisht, ato kërkojnë që komitetet të marrin një rol më operacional dhe shprehen se 
këto të fundit dhe Tryezat Teknike të Punës nuk po shfrytëzojnë plotësisht eksperiencën dhe 
njohuritë e tyre. 
 
Përgjigjet e dërguara për Pyetësorin e Vlerësimit të Nevojave tregojnë, dhe kjo konfirmohet 
edhe nga Zyra e Koordinatorit Kombëtar Anti-trafik (KKA), se Komitetet Rajonale Anti-trafik 
dhe Tryezat Teknike të Punës janë krijuar në të 12 qarqet. Komitetet kanë përgatitur raportet 
e tyre të para për KKA, por këto raporte nuk bëjnë një analizë komprensive të situatës së 
trafikimit, por bazohen kryesisht në informacionin e mbledhur nga drejtoritë e ndryshme të 
përfaqësuara në Komitet, i cili është i njëjtë me atë që u dërgohet ministrive të tyre të linjës. 
Shumë pak demostrohet se këto të dhëna po përdoren për të analizuar situatën lokale të 
trafikimit të njerëzve apo se mund të ketë nevojë për të dhëna të tjera për të realizuar këtë 
qëllim. 
 
Disa të anketuar nga institucionet shtetërore raportojnë specifikisht mbi punën anti-trafik të 
realizuar brenda kuadrit të institucioneve të tyre respektive, si realizimi i aktiviteteve të 
ndërgjegjësimit në shkolla, identifikimi dhe referimi i viktimave të trafkimit nga policia, trainimi 
profesional dhe asistenca për punësim për rastet në rrezik, ri-integrimi i viktimave të 
trafikimit, etj. Të gjitha këto përbëjnë një kontribut të rëndësishëm në luftën kundër trafikimit 
të grave dhe fëmijëve, që mund të përmirësohen nëpërmjet hartimit të planeve të veprimit në 
nivel qarku që do të ndihmonin në lidhjen dhe integrimin e këtyre iniciativave individuale të 
ministrive dhë krijimin e një bashkëpunimi më të madh me aktorë me eksperiencë nga 
shoqëria civile për të përmirësuar hartimin e programeve.  
 
 
Në përgjithësi, përgjigjet e pyetësorit sugjerojnë se ka nevojë për trainim dhe rritje të 
kapaciteteve për strukturat e qeverisjes vendore, në mënyrë që të ndihmohen për të 
përmbushur detyrat e përcaktuara në urdhërin e Kryeministrit. Ndërkohë që strukturat janë 
ngritur, mbetet ende shumë punë për të bërë në mënyrë që Komitetet të jenë të përgatitur 
plotësisht për të marrë përsipër rolin e liderit për sigurimin e koordinimit dhe bashkëpunimit 
ndërmjet aktorëve kryesorë të angazhuar në luftën kundër trafikimit të njerëzve në qarqe dhe 
në zbatimin e programeve efektive anti-trafikim.  
 
Gjithashtu, përgjigjet tregojnë se pavarësisht zhvillimit të takimeve dhe përcaktimit të 
përgjegjësive dhe detyrave, ka një shkëputje/moslidhje ndërmjet strukturave, anëtare të 
Komitetit Rajonal Anti-trafik. Kjo konfirmohet, gjithashtu, nga pak prej të anketuarve, të cilët 
advokojnë për nevojën e caktimit të një koordinatori specifik anti-trafik me kohë të plotë, në 
secilin prej 12 qarqeve, i cili duhet të jetë përgjegjës për lehtësimin e punës së Komitetit të 
tij/saj si dhe për përmirësimin e koordinimit dhe bashkëpunimit ndërmjet Komitetit Rajonal 
dhe Tryezës Teknike të Punës. Të anketuarit, si nga strukturat shtetërore, ashtu dhe nga ato 
jo-qeveritare theksojnë në mënyrë të vazhdueshme se nuk ka burime të mjaftueshme 
njerëzore dhe financiare për t’i mundësuar Komiteteve dhe Tryezave Teknike të Punës të 
realizojnë detyrat dhe përgjegjësitë e kërkuara.  

Ide për aktivitete praktike nga Komitetet Rajonale dhe Tryezaat 
teknike të Punës 
 
Gjatë tre viteve të para të programit, stafi i KVKTNj ka patur mundësinë ë takohet me një 
gamë të gjerë aktorësh nga strukturat qeveritare dhe jo-qeveritare, Shqiptare dhe 
ndërkombëtare, të cilët janë të interesuar të shohin se Shqipëria vazhdon të përmirësojë 
kapacitetet e saj kombëtare dhe lokale për të luftuar me më efikasitet trafikimin e grave dhe 
fëmijëve, si dhe të assistojnë dhe ri-integrojnë ato Shqiptarë që kanë rënë viktima të këtij 
krimi. Seksioni që vijon në raport paraqesë disa ide dhe rekomandime që janë mbledhur 
nëpërmjet këtij proçesi të vazhdueshëm konsultativ. Këto sugjerime u drejtohen specifikisht 
Komiteteve Rajonale dhe Tryezave Teknike të Punës për t’i ndihmuar ato në zhvillimin në 
mënyrë më preçize të planeve të tyre individuale të veprimit dhe programeve  mbi qëllimin 
dhe kuptimin e përgjigjesive të përcaktuara dhe për të përshkruar disa aktivitete specifike që 
mund ndërmerren për të përmbushur përgjegjësitë e tyre. Kjo bazohet kryesisht në 
eksperiencen e akumuluar dhe punën e programit KVKTNj me partnerë të ndryshëm 
qeveritarë dhe jo-qeveritarë gjatë tre viteve të fundit. 
 
Gjithashtu, ky raport përmban një aneks/bibliografi të disa modeleve dhe praktikave të mira 
nga programe anti-trafik të zbatuara nga organizata ndërkombëtare dhe organizata jo-
qeveritare, duke përfshirë dhe ish-grantmarrës të programit KVKTNj, të cilat ofrojnë  
instrumente praktike për Komitetet Rajonale për të identifikuar ide programimi në fushat e 
parandalimit dhe rritjes së ndërgjegjësimit si dhe të asistencës dhe ri-integrimit. Megjithatë, 
duhet patur parasysh se secili Qarku ka specifikat e veta përsa i përket vulnerabilitetit të 
popullsisë së tij ndaj trafikimit dhe të nevojave për hartimin e programeve anti-trafik dhe se jo 
të gjitha modelet janë njësoj të zbatueshëm në rajone të ndryshme të Shqipërisë. Stafi i 
KVKTNj është i gatshëm për të ofruar konsulencë, në qoftë se Komitetet Rajonale do të 
dëshironin asistencën tonë në analizimin e metodave që mund të jenë më efektive për qarqet 
e tyre respektive. 
 
• Krijimi i Komiteteve Rajonale dhe Tryezave Teknike të Punës 
 
Trafikimi është një fenomen kompleks dhe kërkon përgjigje komplekse dhe ndërsektoriale 
nga të gjitha institucionet e përfshira. Komitetet Rajonale duhet të shërbejnë si një instrument 
nëpërmjet të cilit mund të fitohet ndërgjegjësim dhe kuptim më i madh in funksioneve të 
gjithësecilit dhe për të identifikuar si mund të punohet së bashku për të arritur më shumë 
efikasitet në luftën kundër trafikimit. Kështu, Komitetet Rajonale duhet të sigurojnë se të 
gjithë aktorët anti-trafik në qarqet e tyre janë identifikuar dhe janë ftuar të jenë pjesë e kësaj 
strukture koordinuese dhe zbatuese, dhe së bashku do të jenë më të aftë të përcaktojnë dhe 
ndajnë rolet dhe përgjegjësitë për secilën agjensi dhe organizatë në kuadrin e Urdhërit të 
Kryeministrit. 
 
Gjatë viteve të fundit, organizatat jo-qeveritare kanë qenë në pararojë të një një game të 
gjerë programesh anti-trafik. Njohuritë si dhe burimet njerëzore dhe financiare që ato mund 
të mobilizojnë u ofrojnë strukturave shtetërore mundësi unike për të gjetur partneritetin 
nëpërmjet të cilit ato do të jenë në gjendje të përmbushin përgjegjësitë e tyre. Partneriteti dhe 
përfshirja e OJF-ve me ekspertizë statistikore dhe njohje të detajuar të komunitetit lokal në 
Komitetet Rajonale dhe Tryezat Teknike të Punës, do t’i ndihmojë këto të fundit të 
përmirësojnë njohjen e komuniteteve/grupeve vulnerabile, si dhe situatën aktuale dhe 
potenciale të trafikimit në rajonet e tyre, duke përfshirë këtu të dhan numerike dhe 
statistikore në lidhje me viktimat e identifikuara dhe të asistuara.  Në të njëjtën kohë, ato janë 
në gjendje  të këshillojnë në formulimin dhe targetimin (shënjestrimin) e përpjekjeve të 
ndërgjegjësimit për komunitetet në rrezik dhe për hartimin e planeve rajonale të veprimit. 
 
Në pjesën më të madhe të përgjigjeve, identifikohet mungesa e burimeve njerëzore dhe 
financiare në nivel lokal. Ky është një shqetësim serioz që duhet konsideruar dhe trajtuar më 
thellë nga strukturat e qeverisjes qëndrore dhe vendore. Megjithatë, është po kaq e vërtetë 

se një nivel i konsiderueshëm ekspertize dhe njohurie si në strukturat qeveritare, ashtu dhe 
në ato jo-qeveritare në qarqe. Sfida kryesore është që të kanalizohen këto burime në një 
plan konkret veprimi që maksimizon koordinimin dhe bashkëpunimin. Gjithashtu, njohja më e 
mirë i roleve dhe përgjegjësive të secilit institucion dhe rritja e koordinimit ndërmjet 
partnerëve do të përmirësonte  alokimin dhe përdorimin e burimeve ekzistuese. Komitetet 
Rajonale që reflektojnë aftësinë e aktorëve në qark për të përdorur në mënyrë efektive 
burimet e tyre, do të jenë ato që mund të fitojnë besimin në komunitetet e tyre dhe të 
sigurojnë më shumë mbështetje nga institucione të tjera publike dhe private. 
 
• Analizimi i situatës së trafikimit në Qark 
 
Në një përpjekje të parë për të realizuar një analizë e plotë e situatës aktuale të trafikimit në 
qarqet respektive, Komitetet kanë analizuar informacionin e siguruar nga anëtarët individualë 
të tyre. Por, nga perceptimet e fituara nga stafi i KVKTNj nëpërmjet diskutimeve me disa 
Prefektë dhe anëtarë të Komiteteve, nga stafi i KKA, dhe nga përgjegjet e pyetësorëve, nuk 
është e qartë si po përdoret ky informacion, apo si ndryshon ky informacion nga ai që këto 
struktura u dërgojnë ministrive të tyre të linjës. Mbledhja e informacionit duhet të shkojë 
përtej strukturave aktuale të raportimit në mënyrë që të analizohet dhe monitorohet në 
mënyrë adekuate situatën e trafikimit në qark.   
 
Konsolidimi i të dhënave përkatëse në nivel qarku ka dy qëllime: 1) të ofrojë të dhëna të 
disagreguara dhe të krahasueshme për zyrën e KKA në mënyrë që të krijohet një pasqyrë e 
besueshme e situatës së trafikimit të grave dhe fëmijëve në vend dhe i përpjekjeve për 
parandalimin e fenomenit; 2) t’i ofrojë drejtuesve kryesorë në secilin qark, informacion që u 
jep mundësi atyre të marrin vendime dhe të bëjnë zgjedhje më të mira për zhvillimin e 
programeve dhe mekanizmave të mjaftueshme për luftën kundër trafikimit të njerëzve, 
nëpërmjet parandalimit, ndjekjes penale, mbrojtjes dhe asistencës për viktimat. Gjithashtu, 
do të ndihmonte Komitetet Rajonale për të përcaktuar më mirë rolet dhe përgjegjësitë e 
aktorëve të ndryshëm nga strukturat qeveritare dhe jo-qeveritare.  
 
Një analizë e plotë e situatës së anti-trafikimit në qark është e rëndësishme në mënyrë që të 
zhvillohen masa efektive dhe të mirë-fokusuara për luftën kundër trafikimit dhe gjithashtu, 
ofron një bazë reference të dhënash që do të shërbente për vlerësimin në të ardhmen të 
detyrave të realizuara. Kjo analizë duhet të përmbajë një vështrim të përgjithshëm të situatës 
në Qark, e cila paraqet në mënyrë realiste shtrirjen/madhësinë dhe natyrën e këtij fenomeni. 
Është e rëndësishme të njihen specifikat e rekrutimit dhe formave të trafikimit në qarq dhe 
si/ku parandalohet trafikimi. Grupet apo komunitetet që janë veçanërisht vulnerabël ndaj 
trafikimit duhet të sillen në vëmendjen e Komitetit, pa shkelur konfidencialitetin e individëve2.  
 
Gjithashtu, analiza duhet të egzaminojë kontekstin social dhe ekonomik të trafikimit, të 
identifikojë problemet që shoqërojnë shtrirjen e këtij krimi si dhe një vlerësim të masave dhe 
burimeve ekzistuese anti-trafik në qark, duke synuar identifikimin e arritjeve dhe mangësive 
të punës aktuale. Është gjithashtu, e rëndësishme që të gjitha palët të angazhohen në një 
dialog të hapur dhe të arrijnë marrëveshje për të aplikuar siç duhet përkufizimet që lidhen me 
trafikimin, si klasifikimi i grupeve\komuniteteve vulnerabile, identifikimi i viktimave, aktivitetet 
e parandalimit, etj.  
 
Një kuptim i plotë i situatës së trafikimit në qark do të lehtësonte proçesin e hartimit të 
programeve konkrete për të luftuar trafikimin e njerëzve në fushat e parandalimit, ndjekjes 
penale, mbrojtjes dhe asistencës për viktimat, si dhe do të ndihmonte Komitetet Rajonale për 
të përcaktuar rolet dhe përgjegjësitë e strukurave të ndryshme qeveritare dhe jo-qeveritare.  
                                                 
2 Në mënyrë që të mbrohen të drejtat dhe konfidencialiteti i qytetarëve, emrat e personave specifikë 
apo familjeve që konsiderohen vulnerabël ndaj trafikimit, që janë identifikuar si viktima të trafikimit 
dhe/ose që dyshohet se janë përfshirë në trafikim, nuk duhen raportuar apo diskutuar në asnjë rast në 
Komitetet Rajonale. Këto të dhëna persosnale duhet zbulohen vetëm në raste të veçanta kur është e 
domosdoshme për arsye specifkike të menaxhimit të rasteve, ofrimit të shërbimeve dhe/ose ndjekjes 
penale, siç do të përcaktohet në rregulat e operimit të Tryezës Teknike të Punës. 

Analizimi dhe vlerësimi efektiv mund të arrihet më mirë nëpërmjet një proçesi gjithëpërfshirës 
me pjesëmarrjen e të gjithë aktorëve potencialë në qark, që mund të jenë profesionistë që 
janë të përfshirë direkt në çështje që lidhen me trafikimin apo që kanë njohuri në lidhje me 
trafikimin e njerëzve. Gjithashtu, përveç të dhënave ekzistuese nga strukturat e qeverisjes 
vendore, shumë informacion mund të sigurohet nëpërmjet përfshirjes dhe anëtarësimit në 
komitete të OJF-ve me eksperiencë në secilin qark, të cilat nga ana e tyre kanë akumuluar 
informacionin dhe ekspertizën e duhur nëpërmjet punës me komunitetet dhe grupet 
vulnerabile, organizatave ndër-qeveritare dhe OJF-ve3 ndërkombëtare, të cilat kanë 
ekspertizë të ndryshme në lidhje me trafikimin e grave dhe fëmijëve dhe mund të ofrojnë 
mbështetje konkrete për organizatat lokale në zbatimin e programeve dhe aktiviteteve anti-
trafikim. Aneksi I i këtij raporti ofron një bibliografi të raporteve kryesorë anti-trafik, 
publikimeve dhe faqeve të internetit, që mund të ndihmojnë Komitetet në identifikimin e 
materialeve specifike që u përgjigjen kërkesave të tyre. 
 
Duke marrë në konsideratë se natyra e fenomenit të trafikimit është shumë e fshehtë, duhen 
ndërmarrë përpjekje të veçanta për përfshirë një spektër sa më të gjerë drejtuesish të 
komuniteteve dhe aktorësh, në mënyrë që të sigurohet një njohje sa më komprensive e 
zonave më të prekura nga trafikimi në qark. Zhvillimi i një pyetësori mund të ishte një 
instrument shumë i mirë për këtë qëllim, pasi ai mund të konfigurohet sipas nevojave 
specifike që ka secili qark dhe mund të arrijë një audiencë më të madhe. Në të gjitha rastet, 
duhet të ngarkohet një grup specifik me ekspertë nga strukturat qeveritare dhe jo-qeveritare, 
i cili të marrë përgjegjësinë për të drejtuar këtë proçes të mbledhjes së të dhënave dhe për të 
përgatitur gjetjet dhe konkluzionet e këtij proçesi. Në mënyrë që të përgatitet një dokument 
sa më komprensiv, është e rekomandueshme që gjetjet dhe konluzionet të ndahen me të 
gjithë të anketuarit apo pjesëmarrësit (burimet e informacionit) për t’i konsoliduar më tej ato 
dhe për të marrë ndonjë sugjerim të mëtejshëm. 
 
Disa pyetje që mund të merren në konsideratë për analizimin e situatës së trafikimit, në nivel 
qarku përfishjnë: 
 

 Cilat komuna apo lagje të bashkive kanë shkallën më të lartë të migrimit? Është ky 
migrim sezonal? Familjet migrojnë së bashku? Çfarë proporcioni i këtyre migruesve 
janë femra të rritura dhe adoleshente? Çfarë proporcioni janë fëmijë (djem dhe 
vajza)? Kush e mundësoi migrimin? A janë “tutorët” të përfshirë në të? 

 Kur vajzat, gratë dhe fëmijët janë larg familjeve të tyre për periudha të gjata kohe, për 
punë apo studime, (në Shqipëri ose jashtë saj), a mbajnë kontakte të rregullta me 
familjet e tyre? A kanë besim familjet apo miqtë e tyre se ata janë të sigurtë? 

 Sa fëmijë dhe adoleshentë (meshkuj dhe femra) kanë braktisur shkollën këtë vit? 
Pse? Ku janë ata? Si mund të ndihmohen ata për t’u rikthyer në shkollë? 

 A kanë grupet që punojnë për asistencën për gratë/fëmijët, punonjësit socialë, 
mësuesit dhe/ose psikologët e shkollave informacion në lidhje me problemet e 
dhunës në familje apo komunitete të caktuara? Si janë këto në krahasim me familjet 
dhe komunitetet që kanë shkallë të lartë të migrimit të femrave/fëmijëve dhe të 
abandanimit të shkollës? 

 Çfarë raporton policia, edukatorët, punonjësit socialë, OJF-të dhe drejtuesit lokal të 
komuniteteve në lidhje me teknikat kryesore të rekrutimit për migrim që vërehen në 
qark? Në qoftë se teknikat e raportuara nga këto burime janë të ndryshme, si dhe pse 
janë të ndryshme? 

 Cilat janë  grupet/komunitetet vulnerabile apo në rrezik? 
 Cili është niveli i ndërgjegjësimit të popullsisë në moshë të rritur për çështjet që lidhen 

me trafikimin? Po i adoleshentëve dhe fëmijëve? A janë të ndryshme nivelet e 
ndërgjegjësimit? A janë ato në përshtatje me moshën dhe zgjidhjet që ato përballen 
në jetë? 

                                                 
3 Shiko aneksin për një listë të organizatave ndër-qeveritare dhe OJF-ve ndërkombëtare që mund të 
ofrojnë burime të mëtejshme anti-trafikim. 

 Cili është numri i viktimave të rritur dhe minorenë të identifikuara në Qark gjatë 
tremujorit aktual? Po në 2006? Po në 2005? A raportojnë institucionet apo 
organizatat e ndryshme shifra shumë të ndryshme? Në se po, pse? 

 Çfarë është e nevojshme të dinë Komitetet në lidhje me profilin/prejardhjen e këtyre 
viktimave (pa cënuar konfidencialitetin e tyre) në mënyrë që të arrijnë të kuptojnë më 
mirë format dhe llojet e trafikimit në qark? 

 Çfarë lloj shërbimesh/burimesh egzistojnë në qark? A janë programet për asistencën 
dhe ri-integrimin e viktimave të trafikimit të lidhura me burimet kombëtare të referimit? 

 Çfarë projektesh anti-trafik janë zbatur dhe nga kush? 
 Çfarë projektesh anti-trafik janë janë planifikuar për vitin e ardhshëm dhe nga kush? 
 Sa çështje të trafikimit të njerëzve janë aktualisht nën hetim në qark? Sa çështje janë 

hetuar në pesë vitet e fundit? Çfarë lloj mbështetje i nevojitet prokurorisë për të 
përmirësuar ndjekjen penale? 

 A tregojnë hetimet e policisë se trafikimi i njerëzve është i lidhur me forma të tjera të 
aktivitetit kriminal në qark? Si mund të kombinohen më mirë përpjekjet për të luftuar 
këto krime? Çfarë lloj mbështetje i nevojitet policisë për të përmirësuar aftësinë e saj 
investiguese?  

 
Analizimi i situatës së (anti-) trafikimit në Qark është i rëndësishëm jo vetëm se i ndihmon 
komitetet rajonale për hartimin e planeve të veprimit, por gjithashtu, shërben për të krijuar një 
bazë paraprake të dhënash, e cila mund të shërbejë më tej si një instrument për të 
monitoruar dhe vlerësuar realizimin e objektivave dhe masave të parashikuara në planet e 
veprimit. Gjithashtu, kjo do të ndihmonte për të arritur një pajtueshmëri më të madhe të të 
dhënave të strukturave shtetërore me ato nga strukturat jo-qeveritare. Për këtë arsye, kjo 
bazë të dhënash duhet të përditësohet periodikisht me aktivitetet/veprimet e anëtarëve të 
Komitetit Rajonal dhe Tryezës Teknike të Punës, dhe gjithashtu, me informacion nga aktorët 
të tjerë të angazhuar në çështje të lidhura me anti-trafikimin. Të gjithë aktorët duhet të bien 
dakord për krijimin e një mekanizmi që do të mundësojë ndarjen dhe shkëmbimin e këtyrë të 
dhënave dhe të informacionit, në bazë të së cilit komitetet do të jenë në gjendje të 
monitorojnë performancën, të identifikojnë arritjet, nevojat, mangësitë dhe çfarë është më e 
rëndësishme, të përcaktojnë objektiva për masa konkrete në të ardhmen. 
 
• Rritja e ndërgjegjësimit të publikut në lidhje me trafikimin e njerëzve 
 
Aktivitetet e ndërgjegjësimit të publikut synojnë të edukojnë popullsinë në përgjithësi, si dhe 
veçërisht grupet vulnerabile apo në rrezik (si grupet minoritare të varfëra, adoleshentët dhe 
femrat e rritura dhe të reja, abandonuesit e shkollës, etj.) në lidhje me shkaqet, mekanizmat 
dhe pasojat e trafikimit njerëzor. Një pjesë e rëndësishme e rritjes së ndërgjegjësimit është 
përmirësi i shkallës së njohjes nga popullsia e eksperiencës së viktimave të trafikimit dhe e 
mos stigamtizimit të tyre dhe të eksperiencave të tyre. Shumë viktima të trafikimit, 
veçanërisht vajzat dhe gratë që janë shfrytëzuarr seksualisht, hezitojnë të kthehen pranë 
familjeve dhe komuniteteve të tyre. Ato kanë realisht frikë se mund të mos-pranohen dhe 
ndëshkohen, në vend që të mirëpriten dhe të ndihmohen që të kthehen në një jetë normale, 
të shëndetshme dhe të lumtur.  Tre arsyet kryesore për rritjen e ndërgjegjësimit në lidhje me 
anti-trafikimin janë: 
 

1.) të gjenerojnë tendencën e komunitetit për “tolerancë zero” ndaj trafikimit, që do të 
ndihmojë në krijimin e një mjedisi të vështirë për trafikantët që të zhvillojnë biznesin e 
tyre; 

2.) të forcojnë aftësitë e individëve dhe familjeve për t’u mbrojtur më mirë ndaj trafikimit 
dhe për të bërë zgjedhje më të mira në jetë; dhe 

3.) të inkurajojnë njohjen dhe pranimin e viktimave të trafikimit, që do të rriste mundësitë 
e tyre për t’u kthyer pranë komuniteteve të tyre dhe do të reduktonte mundësitë e ri-
trafikimit. 

Informacioni dhe mesazhet anti-trafikim mund të përcillen nëpërmjet kanaleve të ndryshme, 
siç janë media (e shkruar, televizioni dhe radio), takimeve me komunitetin, trainimeve dhe 
seancave të edukimit/informimit me grupet në rrezik, si gratë/vajzat dhe fëmijët në shkolla, 
shpërndarjes së broshurave, fletëpalosjeve ose posterave, si dhe nëpërmjet takimeve shtëpi-
më-shtëpi. Gjithashtu, përveç publikut në përgjithësi, aktivitetet e ndërgjësimit duhet të 
fokusojnë të gjithë aktorët që merren direkt me viktimat, si policia, prokurorët, gjykatësit, 
punonjësit social, psikologët, mësuesit, veçanërisht për të parandaluar ri-viktimizimin dhe 
stigmatizimin e viktimave.  
 
Llojet e ndryshme të aktiviteteve për rritjen e ndërgjegjësimit, që mund të jenë të vlefshme 
për secilin qark, përfshijnë: 
 

• Fushata informuese, në bashkëpunim me OJF-të, për të informuar dhe edukuar në 
mënyrë më efikase popullsinë, veçanërisht gratë, nxënësit e shkollave dhe grupet në 
rrezik të lartë, në lidhje me rreziqet dhe faktorët që stimulojnë trafikimin, dhe 
sugjerimin e alternativave të mundshme për migrim të sigurtë; 

• Prodhimi dhe shpërndarja e materialeve të ndërgjegjësimit për publikun e gjerë, si 
postera, fletë-palosje, broshura, etj., me mesazhe anti-trafikim; 

• Sesione edukuese/informative në përshtatje me moshën për nxënësit e shkollave dhe 
mësuesit; 

• Fushata ndërgjegjësimi në media për publikun e gjerë (tryeza të rrumbullakta, debate 
televizive, shkrime në median e shkruar mbi aktivitetet anti-trafik në Qark, etj.); 

• Takime shtëpi-më-shtëpi në komunitetet vulnerabile; 
• Zhvillimi i programeve të ndërgjegjësimit për të edukuar publikun në lidhje me pasojat 

e trafikimit për viktimat dhe shoqërinë në përgjithësi, për trafikantët, pasojat 
shëndetësore (Sëmundjet Seksualisht të Transmetueshme, SIDA), etj.;  

• Inkurajimi i drejtuesve fetarë për të folur publikisht kundër trafikimit duke trajtuar mitet 
e trafikimit dhe viktimat e trafikimit (duke përfshirë stigmën sociale, ndjenjën e fajit 
dhe steriotipet gjinore); dhe 

• Publikimi në media i informacioneve zyrtare të besueshme në lidhje me arrestimet 
dhe dënimet për krimin e trafikimit. 

 
Në mënyrë që të zhvillohen programe komprensive për rritjen e ndërgjegjësimit, është e 
rëndësishme që Gjithashtu, aktivitetet e rritjes së ndërgjegjësimit duhet të fokusojnë të 
aktorët që punojnë direkt me viktimat si policinë, prokurorët, gjykatësit, punonjësit social, 
psikologët, mësuesit dhe popullsinë në përgjithësi, në mënyrë që të parandalohet ri-
viktimizimi dhe stigmatizimi i viktimave.  
 
Në mënyrë që të  hartohet një program komprensiv për rritjen e ndërgjegjësimit është e 
rëndësishme të identifikohen komunitetet vulnerabile/në rrezik, të rishikohen aktivitetet e 
mëparshme, të identifikohen praktikat dhe modelet më të mira, dhe të ketë njohuri të qarta 
në lidhje me fenomenin e trafikimi dhe pasojat e tij.  Shumë OJF kanë eksperiencë disa 
vjeçare në zbatimin e programeve për forma të ndryshme të rritjes së ndërgjegjësimit, në 
shumë raste duke përfshirë edhe anti-trafikimin. Ato ofrojnë burime të konsiderueshme 
njerëzore dhe eksperiencë për realizimin e këtyre aktiviteteve. Gjithashtu, duhet treguar 
kujdes që informacioni dhe teknikat për rritjen e dnërgjegjësimit të jenë të përshtatura sipas 
audiencës që u drejtohen. Rritje e kapaciteteve dhe informacion profesional u duhet siguruar 
edhe punonjësve të vijës së parë, siç janë policia, punonjësit socialë, mësuesit, psikologët, 
drejtuesit e komuniteteve dhe  gazetarët. Grupet rinore dhe qeveritë studentore janë partnerë 
të rëndësishëm dhe kanë potencial të veçantë për të rritur shpërndarjen dhe ruajtjen e 
mesazheve nëpërmjet punës me njeri-tjetrin. 
 
Tashmë, prej disa vitesh, aktivitetet për ndërgjegjësimin janë zbatuar në shumë pjesë të 
Shqipërisë. Një gamë e gjerë burimesh të  vlefshme – libra, pamflete, postera, module 
trainimin, etj. – janë prodhuar nga institucione qeveritare dhe jo-qeveritare. Për më shumë 
shiko bibliografinë në Aneksin I si mund të gjeni këtë informacion. Ndërgjgësimi dhe njohja e 
popullsisë janë përmirësuar si rezultat i këtyre përpjekjeve dhe i rritjes së vemendjes nga 

media në lidhje me këtë çështje të rëndësishme. Megjithatë, vazhdimi i programeve për 
rritjen e ndërgjegjësimit është i nevojshëm për të rritur vigjilencën e popullsisë si dhe për t’i 
mbajtur njerëzit të azhornuar me natyrën e ndryshueshme të teknikave të trafikimit. Për këtë 
arsye, është e rëndësishme që komitetet rajonale  të rishikojnë aktivitetet e mëparshme të 
ndërgjegjësimit në Qarqet respektive dhe të përdorin këtë analizë për hartimin e programeve 
më efektive në drejtim të komunitetit në përgjithësi dhe të grupeve specifike.  
 
• Identifikimi i individëve, familjeve dhe grupeve vulnerabile dhe i ndërhyrjeve 

parandaluese për reduktimin e vulnerabilitetit të tyre 
 
Një nga qëllimet e analizimit të situatës së trafikimit në qark duhet të jetë identifikimi i 
individëve dhe grupeve vulnerabile, që do të ndihmonte në përcaktimin e nivelit të 
vulnerabilitetit ndaj trafikimit të zonave të ndryshme, komuniteteve dhe individëve në qark. 
Njohje më e saktë e zonave dhe individëve vulnerabël përmirëson shpërndarjen dhe 
efikasitetin e shërbimeve sociale të ofruara si dhe të teknikave të tjera të ndërgjegjësimit dhe 
parandalimit. Përgjithësisht është pranuar se gratë dhe fëmijët përfaqësojnë grupet më të 
rrezikuara/vulnerabile ndaj trafikimit të njerëzve. Por vetëm mosha dhe gjinia nuk janë 
indikatorët kryesorë. Identifikimi i një paketë më komplekse indikatorësh do t’i lejontë aktorët 
anti-trafik të targetojnë më mirë ata që janë më shumë të rrezikuar nga trafikimi në secilin 
qark. 
 
Ndërmjet adoleshentëve, vajzave dhe grave, personat më vulnerabël (si për t’u trafikuar 
ashtu dhe për të qenë të joshura për të bashkëpunuar në trafikimin e fëmijëve të tyre) 
përfshijnë gratë e reja me arsim të pakët, të cilat nuk kanë një burim të ardhurash stabël, 
nënat me shumë fëmijë, nënat e pamartuara (pavarësisht madhësisë së familjes së tyre), 
viktimat e dhunës në familjet, gratë e reja që jetojnë në familje me probleme, etj. Në rastin e 
fëmijëve, grupet më vulnerabile mund të jenë ato nga familjet në krizë (me prindër të 
divorcuar, të pastrehë apo familje me të ardhura të pakta, familjet me një prind, me prindër 
që kanë probleme me drogë dhe alkolin, etj.), fëmijët jetimë dhe ata pa kujdesje, fëmijët që 
kanë braktisur shkollën dhe veçanërisht fëmijët që nuk janë të rregjistruar në gjendjen civile 
ose pas lindjes, duke mos patur kështu një identifikim ligjor. Në familjet tradiconale dhe 
arkaike (sipas mendimit të të rinjve), fëmijët mund të ndihen nën tutelë dhe mund të reagojnë 
duke marrë vendime të nxituara, në kërkim të “lirisë” së tyre, që mund t’i bëjnë ata 
veçanërisht vulnerabël ndaj trafikimit dhe shfrytëzimit. 
 
Strukturat e qeverisjes vendore, veçanërisht ato të policisë dhe drejtoritë e shërbimit social, 
punësimit dhe arsimit kanë shumë përgjegjësi dhe asistojnë shumë individë në lidhje me 
problemet e përshkruara në paragrafin e mësipërm. Ndërkohë që këto zyra kanë shumë 
njohuri në lidhje me nevojat dhe mundësitë që kanë këta individë, shpesh strkturat shtetërore 
shprehin shqetësime në lidhje me mungesën e infrastrukturës dhe burimeve për të ndihmuar 
këta individë në gjetjen e zgjidhjeve afatgjata për vulnerabilitetin e tyre. Në shumë 
komunitete, qeverisja vendore, OJF-të dhe liderët e lokalë të komunitetit kanë vendosur 
marrëdhënie të shëndosha bashkëpunimi, që kombinojnë njohuritë, shërbimet dhe burimet e 
tyre për të ëofruar një përqasje më komprensive për të mbështetur dhe mbrojtur njerëzit, 
familjet dhe komunitetet që janë më vulnerabile ndaj krimit të trafikimit.  
 
Mënyra më e mirë për të reduktuar vulnerabilitetin ndaj trafikimit është nëpërmjet ndërhyrjeve  
që trajtojnë shkaqet kryesore të faktorëve social, ekonomik dhe psikologjik që krijojnë situatat 
në rrezik. Në varësi të natyrës së karakteristikave të individëve, familjeve apo komuniteteve 
në rrezik, mund të ndërmerren masa dhe aktivitete të ndryshme. Lista e mëposhtme ofron 
sugjerime për programe dhe veprime në drejtim të reduktimit të vulnerabilitetit ndaj trafikimit 
dhe përmirësimit të mundësive /kushteve të jetesës dhe shanseve për përfshirjen sociale të 
grupeve dhe individëve në rrezik. 
 

 Zhvillimi i programeve për fuqizimin ekonomik dhe programeve për punësimin duke 
siguruar trajnim profesional dhe akses të mjaftueshëm në tregun e punës. 

 Zbatimi i legjislacionit mbi arsimin e detyrueshëm dhe marrja e masave përkatëse për 
përmirësimin e aksesit të fëmijëve në mundësitë për arsimim. Rritja e përqindjes së 
ndjekjes së shkollës, veçanërisht për vajzat. Disa OJF ofrojnë arsimim pas shkollës 
apo forma të tjera plotësuese dhe  programe studime për ata që kanë probleme me 
ecurinë në shkollë. 

 Sigurimi i arsimimit plotësues/trainimit profesional për ata që kanë abandonuar 
shkollën, vajze dhe djem, dhe për të rriturit që nuk kanë patur akses të mjaftueshëm 
në arsim (klasat e Shansit të Dytë). 

 Sigurimi i marrjes së dokumentacionit të duhur pas lindjes.  

 Zhvillimii i aktiviteteve të rritjes së ndërgjegjësimit në lidhje me dhunën në familje, 
barazisë gjinore.  

 Zhvillimi i programeve që ofrojnë arsimim dhe mbështetje për zhvillimin e familjess 
dhe kundër dhunës në familje. 

 Shfrytëzimi i duhur i programeve qeveritare për zbutjen e varfërisë, asistencën 
sociale, punësimin, të drejtat e fëmijëve, etj., në mënyrë që t’u jepet akses prioritar 
kategorive që janë më vulnerabile ndaj trafikimit apo formave të tjera të 
shfrytëzimit/abuzimit. 

 Shpërndarja e informacionit adekuat në lidhje me mundësitë e punësimit;  

 Integrimi/përfshirja e çështjeve të lidhura me trafikimin në kurrikulën dhe programet 
shkollore për nxënësit dhe studentët e të gjitha moshave.  

 Zhvillimi i aktiviteteve të ndërgjegjësimit me fokus të veçantë mbi individët dhe grupet 
në rrezik për t’i informuar ata në lidhje me rreziqet që shoqërojnë trafikimin. Njohja, 
inkurajimi dhe mbështetja e aftësive të tyre për të marrë masa parandaluese për 
reduktimin e rrezikut për trafikim dhe për të mbrojtur pjesëtarët e tjerë të familjeve 
apo komuniteteve të tyre.  

 
• Asistenca dhe ri-integrimi i fëmijëve dhe grave që kanë qenë viktima të 

trafikimit 
 
Përpjekjet rajonale anti-trafikim duhet të përfshijnë masa për mbrojtjen, asistencën dhe ri-
integrimin e viktimave të trafikimit duke u bazuar në parimet e të drejtave të njeriut dhe duke 
siguruar që viktimat kanë akses në programet dhe shërbimet e nevojshme. Identifikimi i 
personave të trafikuar është kushti paraprak për njohjen/pranimin e tyre si viktima. Shumica 
e viktimave identifikohen nëpërmjet një proçesi format të intervistimit nga policia dhe 
prokurorët, shpesh me asistencën e punonjësve social të trainuar të OJF-ve. Ky identifikim 
mund të ndodhë nëpërmjet raporteve apo informacionit të dhënë nga vetë individët, nga 
familja, miqtë apo persona të tjerë të afërt, në drejtim të policisë, shërbimeve sociale ose 
qendrave pritëse të OJF-ve, pranë qëndrave komunitare, grupeve të grave dhe fëmijëve, etj.  
 
Me identifikimin si viktimë e trafikimit, e drejta e këtij personi për mbështetje sociale, 
asistencë dhe mbrojte, duhet të marrë konsideratë parësore, pavarësisht nga gatishmëria e 
tyre për të bashkëpunuar me autoritetet e zbatimit të ligjit. Këto programe duhet të 
përshtaten në përputhje me specifikat dhe nevojat individuale të viktimës së trafikimit. 
Minimalisht, ato duhet të përfshijnë akomodimin e sigurtë, këshillimin dhe mbështetjen psiko-
sociale, kujdesin shëndetësor dhe mjekësor dhe mund të kërkojë gjithashtu, asistencën 
ligjore, arsimimin dhe trainimin profesional dhe ofrimin e mundësive për punësimit.  
Gjithashtu, në rastet kur viktimat e trafikimit kanë fëmijë, bashkitë dhe komunat duhet të 
sigurojnë se ato kanë akses në mundësitë për strehim të përhershëm dhe të përballueshëm 
financiarisht, që mund të përfshijë financim/subvencion dirket nga qeveria. Realizimi i sa më 
sipër përfaqëson një përgjegjësi të qeverisë ndaj qytetarëve të saj dhe ndaj plotësimit të 
standarteve ndërkombëtare. Gjithashtu, në shumë raste, plotësimi i këtyre detyrimeve ndaj 
viktimave u shërben edhe interesit të autoriteteve përgjegjëse për hetimin dhe ndjekjen 

penale të kriminelëve, pasi viktimat që përfitojnë këtë mbështetje mund të jenë më të 
gatshme dhe të afta për të bashkëpunuar me sistemin e drejtësisë  
 
Mbështetja efektive dhe komprensive për ri-integrimin e viktimave të trafikimit duhet të 
përfshijë një gamë të gjerë aktorësh në nivel lokal, si punonjësit e policisë, punonjësit 
socialë, OJF-të e specializuara, stafet shëndetësore dhe mjekësore, punonjësit e strukturave 
të punësimit si dhe lider të komunitetit. Komitetet Rajonale duhet të sigurojnë se kombinimi i 
këtyre aktorëve të ndryshëm do të fokusohet në marrjen e masave të mëposhtme: 
 
Mundësimi i drejtuesve në qark për të identifikuar dhe asistuar viktimat e trafikimit 
 

 Sigurimi i bashkëpunimit dhe shkëmbimit të informacionit ndërmjet strukturave 
përkatëse të qeverisjes dhe OJF-ve si dhe aktorëve të tjerë që mund të jenë në 
kontakt me viktimat. 

 Zhvillimi i trainimeve me strukturat dhe aktorët përkatës për t’i përgatitur ata për 
identifikimin dhe referimin e viktimave të trafikimit. 

 Zhvillimi i fushatave të ndërgjegjësimit në komunitet për informimin dhe edukimin e 
qytetarëve në lidhje me profilin e trafikantëve dhe individëve vulnerabël ndaj trafikimit, 
me qëllim që të mundësohen komunitetet për të qenë vigjilent ndaj kriminelëve që 
mund të përfitojnë trafikimi/shfrytëzimi njerëzor, dhe për të promovuar njohjen dhe 
keqardhjen për ato që, përveç krimit që kanë pësuar, përballen me dhimbjen dhe 
stigmatizimin. 

 
Asistenca paraprake për viktimat e identifikuara të trafikimit 
 

 Të mundësohet aksesi i nevojshëm për OJF-të dhe punonjësit socialë tek viktimat. 
 Të sigurohet akomidim i sigurtë për viktimat edhe në orët dhe ditët e para të 

identifikimit. 
 Të sigurohet se bashkëpunimi i viktimës me policinë është tërësisht mbi baza 

vullnetare dhe nuk është i lidhur me të drejtën dhe mundësinë e tyre për të përfituar 
asistencën dhe shërbimet e duhura dhe të mjaftueshme. 

 Të sigurohet se punonjësit social të kualifikuar do të bëjne një vlerësim të nevojave 
për secilën viktimë  në mënyrë që të maksimizohet aksesi i saj/tij në shërbimet 
adekuate. 

 Të sigurohet informimi i viktimave në lidhje me të drejtat e tyre dhe shërbimet e 
ofruara. 

 Të sigurohet se viktimat e identifikuara në qark janë plotësisht të informuara në lidhje 
me shërbimet e ofruara në qendrat pritëse kombëtare të specializuara dhe se u është 
dhënë mundësia të përfitojnë nga këto shërbime apo të tjera, dhe se viktimat janë 
plotësisht të përfshira në proçesin e përcaktimit se në cilët ofrues shërbimesh do të 
referohen. 

 
Mbështetja afatgjatë dhe ri-integrimi i viktimave 
 

 Të sigurohet se viktimat e identifikuara në qark janë plotësisht të informuara në lidhje 
me shërbimet e ofruara në qendrat pritëse kombëtare të specializuara dhe se u është 
dhënë mundësia të përfitojnë nga këto shërbime apo të tjera, dhe se viktimat janë 
plotësisht të përfshira në proçesin e përcaktimit se në cilët ofrues shërbimesh do të 
referohen. 

 Të sigurohet se ofruesit e shërbimeve bashkëpunojnë dhe koordinojnë me qëllim 
hartimin e programeve mbështetëse që janë në përputhje me nevojat specifike dhe 
moshën e viktimave. 

 Të sigurohet se viktimave u ofrohen në mënyrë të mjaftueshme shërbime sociale dhe 
shëndetësore si dhe këshillim psiko-social. 

 Të mundësohet ndërmjetësimi dhe pajtimi ndërmjet viktimave dhe familjeve dhe/ose 
komuniteteve të tyre. 

 Të sigurohet ofrimi i shërbimeve arsimore dhe trainimit profesional për viktimat. 

 Të sigurohet përfshirja e viktimave në skemat për asistencë sociale dhe programet e 
punësimit/punësim. 

 Të nxisë bashkëpunimin ndërmjet institucioneve shtetërore, OJF-ve, drejtuesve të 
komuniteteve, komuniteteve fetare, shoqatave të biznesit, etj., për të siguruar 
përfshirjen sociale të viktimave në jetën e komunitetit. 

 Të sigurojë mbështetje ligjore, mbrojtje fizike dhe mbrojtje të të dhënave personale të 
viktimës. 

 
Konkluzione 
 
Mëgjithëse krijimi i Komiteteve Rajonale Anti-trafik dhe i Tryezave Teknike të Punës është 
një hap i rëndësishëm përpara, këto struktura në bazë qarku kanë ende shumë për të bërë 
në mënyrë që të realizojnë ato që janë parashikuar në urdhërin e Kryeministrit. Ndërkohë që 
vullneti politik është shumë i rëndësishëm për të garantuar suksesin e përpjekjeve anti-trafik 
në secilin qark, ai duhet të shoqërohet me plane dhe veprime konkrete. Kjo është  parësore 
për të siguruar se politikat anti-trafik, programet dhe shërbimet, do të kenë impkatin e 
dëshiruar në individët, familjet dhe komunitetet vulnerabile. 
 
Në mënyrë që të shkohet përpara në mënyrën më pozitive dhe efikase në këto iniciativa anti-
trafik në nivel qarku, është e rëndësishme të pranohet se çdo aktor, mund të ketë impakt të 
kufizuar, në qoftë se veprimet e tyre ndërmerren në mënyrë të izoluar apo nuk janë të 
koordinuara me objektivat dhe programet më të gjera në nivel rajonal/kombëtar. Vetëm 
përgjigjet e qëndrueshme dhe institucionale do të kenë sukses në luftën kundër trafikimit në 
Shqipëri, vetëm nëpërmjet një përqasje shumëplanëshe dhe ndërsektoriale. Ndërkohë që roli 
i strukturave të qeverisjes vendore  është primar në këtë drejtim, ekzistojnë aftësi dhe 
eksperience e mjaftueshme brenda shoqërisë civile që janë të pazëvendësueshme për 
forcimin e kapaciteteve në këto përpjekje anti-trafik. OJF-të me eksperiencën e tyre 
specifike, janë partnerë kryesorë në këto përpjekje – veçanërisht në fushat e asistencës dhe 
parandalimit. 
 
Gjatë tre viteve të fundit, programi KVKTNj kambështetur dhe koordinuar me një numër të 
madh OJF-ësh në Shqipëri, të angazhuara në një gamë të gjerë programesh anti-trafik që 
variojnë nga ndërgjgjësimi dhe programet e ndryshme të parandalimit, deri tek bashkëpunimi 
me strukturat e zbatimit të ligjit për asistencën imediate për viktimat e identifikuara dhe duke 
vazhduar me proçesin e vështirë të ri-integrimit të suksesshëm të grave dhë fëmijëve në 
familjet dhe komunitetet e tyre. Për këtë arsye, programi KVKTNj është i aftë të identifikojë 
disa modele dhe praktika të mira që mund t’i ndajmë me anëtarët e Komiteteve Rajonale 
Anti-trafik. 
 
Programi KVKTNj ka respekt të madh për përpjekjet e deritanishme në krijimin e Komiteteve 
Rajonale dhe Tryezave Teknike të Punës. Ky raport ofrohet si një kontribut i mëtejshëëm 
drejt realizimit të plotë të synimeve dhe objektivave të këtyre Komiteteve. Ne jemi të gatshëm 
të vazhdojmë bashkëpunimin me Zyrën e Koordinatorit Kombëtar dhe me drejtuesit dhe 
anëtarët e këtyre strukturave të reja, më kuadrin e përpjekjeve të vazhdueshme për të luftuar 
dhe për t’i dhënë fund trafikimit të grave dhe fëmijëve në vend. Për më shumë informacion se 
si programi KVKTNj mund të mbështesë punën e Komiteteve Rajonale dhe/ose Tryezave 
Teknike të Punës, jeni të lutur të kontaktoni me Z. Dolor Tozaj, Koordinator Lokal i Programit 
KVKTNj nëpërmjet email Dtozaj@al.caii.com ose në adresën e zyrës tonë të shënuar në 
fund të faqes së parë të këtij dokumenti. 


